Kaixomaijtian zure argazkiaren dalovita sakatu nuenerako, seko enamoratuta
nengoen zutaz, Ara masterkidearen ama-Robinsonez maiteminduta, nire kolkorako
deitzen zaitudan moduan. Plano ertaineko argazkitik begiratzen zenidan, zuzenean,
melena frantzes ilehoria astinduta bezala, nola Lore Faustino Iturberi agertu zitzaion,
“mardul, figura alegoriko horietako bat bezala’, eta hark moduan, pentsatu nuen nahiz
eta erretratutitk begiratu, “eremu intimoago batean”geundela, hain da estua zurekiko

sentitzen dudan lotura.

Gogoratzen Ara eta biok zuenean estudiatzen pasatzen genituen arratsalde
haietan nola hitz egiten zenigun liburuez, filmeez? Hura lotsatzen zenuen, ni txunditzen
erabat, zure jardunak apurka erakarri eta bilbatzen zuen sarean kateatzen nindoan.
Garai hartan hasi nintzen zutaz maitemintzen, zuri entzuten, iritziak, aipamenak,
azalpenak nola aletzen zenituen goxo baina irmo, eskuak airean, tarteka ezpain beti
gorrietara eramanda... Ikasi nuen agurreko kortesiazko bi musuetatik zure masaileko
azalaren usaina lapurtzen, eta harrapakina ondo kudeatzen, egun batzutarako zure
lurrina nire arnasaren elikagai izan zedin. Orduantxe piztu zitzaidan zureganako grina,
bai gogoan, bai sabelpean. Isiotu bakarrik, zeren erabateko dardara kasualitatez aurkitu

eta ebatsi nizkizun hitzetatik etorri zitzaidan.

Duela hilabete izan zen, “Maitasuna euskararen aldeko mugimenduaren
garaian” master bukaerako lanerako dokumentazio bila nenbilela, Jardunek ni jaio
nintzen urtean antolatu zuen Amodiozko Gutunen L. Lehiaketako eskutitz irabazlearekin
topo egin nuen. Bihotzak ahora egin zidan salto: zu agertzen zinen, gazte eta tolesgabe,
orduko izen eta trans jauzia egin aurreko itxurarekin, amodiozko gutunen lehen saria

irabazi zuen eskutitzaren egilea.



Pentsatu eta esaten ez diren gauzen matazak eite zehatza hartu zuen nire
baitan. Begi aurrean gorpuztu zitzaidan zurekiko neukan sentimendua eskutitz irabazle

hura irakurtzerakoan:

"zugana joan nahi eta ezin, adiskidetasun keinu bat, ikusi zaitudala adierazi nahi
eta ezin, maite zaitudala garrasi egin nahi eta ezpainak zabaldu arren, hitzak eztarrian

jtotzen zitzaizkidan itsaso barrenean igarotzen, kikiltzen, kuzkurtzen....”

Ni nintzen zure ondoan! Sentitzen nuen maitatzen zintudala, eta ezin nizula
esan, ez nekiela adierazten. Berbez adierazten zenuen zuk nik barrenean neukan

egonezina.

“sure irlako hutsunea bete nahi dut’, zenion. Buaaaaa, ezin dotoreago esan.

Horixe zen nik nahi nuena, zure irla bete..

Eta gehiago: "zu maitatzea zilegi badut”. Bapo, hortxe nengoen ni, zu maitatzea
zilegi izango ote zitzaidan zalantzazko itxasoan murgilduta, sentimenduei izenik ipini
ezinik. Badaukat zilegitasunik zu maitatzeko, zure Benjamin Braddock, zure Michael

Berg, Therese Belivet izateko?

Nire jaioturtean saritu zizuten idaztea “eta bidaiatzen jarraitu behar badut,
irlaren batetan ezin badut geratu, bidalia zurekin egin nahi dut, biok txalupa berean’.
Patuak nahi izan du hogeitabost urte beranduago nik zure hitzak topatzea, Karabinok
laranja hura topatu zuen moduan, nahiz eta zori honen ostean zer gertatuko den jakin

ezZ.

Badakit, hala ere, zurekin txalupa berean egin nahi dudala hemendik aurrerako
bidaia, Irene, berdin dit iraupenak, berdin dit inguruak, zurekin nahi dut. Zu gabe ez
daukat bakerik. Espero dut Kaixomaitiako zure argazkiaren dalovita klikatzerakoan,

bidairako txartelen bat behintzat eskuratu izana.

Amaiur



